
भिवडंीत ‘आउटलटे 
मॉल ऑफ इडंिया’ 
लवकरच; रिटेल व 
मनोरंजन क्षेत्राला 
नवी चालना

मुबंई, दि. ३१ 
(प्रतिनिधी) : भूमी वर्ल्ड 
महाराष्ट्रातील पहिला 
डेडिकेटेड आउटलेट मॉल 
‘आउटलेट मॉल ऑफ 
इंडिया’ सुरू करण्यासाठी 
सज्ज झाला आहे. या 
प्रकल्पामुळे भिवंडीची 
ओळख केवळ औद्योगिक 
केंद्रापुरती मर्यादित न राहता 
मुंबई महानगर प्रदेशातील 
वेगाने विकसित होणारे 
रिटेल, मनोरंजन आणि 
जीवनशैलीचे केंद्र म्हणून 
निर्माण होण्याची शक्यता 
व्यक्त केली जात आहे.

अत्याधुनिक 
‘रिटेलटेनमेंट हब’ 
संकल्पनेवर आधारित या 
मॉलमध्ये १५० हून अधिक 
राष्ट्रीय व आंतरराष्ट्रीय 
ब्रँड्स उपलब्ध असणार 
आहेत. वर्षभर ‘ऑलवेज 
ऑन डिस्काउंट’ स्वरूपात 
सवलती देण्यात येणार 
असल्याने ग्राहकांना 
प्रीमियम फॅशन व 
लाइफस्टाइल उत्पादने 
आकर्षक किमतीत खरेदी 
करता येणार आहेत. 
अरमानी एक्सचेंज, 
सुपरड्राय, लॅकोस्टे, 
लिवाइज, एसिक्स, कॅल्विन 
क्लाइन, टॉमी हिलफिगर, 
जॅक अँड जोन्स आणि वेरो 
मोडा यांसारखे नामांकित 
ब्रँड्स येथे दाखल होत 
आहेत. कपडे, पादत्राणे 
आणि अ‍ॅक्सेसरीजसह 
विविध श्रेणीतील उत्पादने 
एकाच ठिकाणी उपलब्ध 
होणार आहेत.

खरेदीसोबतच 
मनोरंजनावर विशेष भर 
देण्यात आला आहे. 
मॉलमध्ये २,५०० 
आसनक्षमता असलेले भव्य 
खुल्या आकाशाखालील 
अ‍ॅम्फीथिएटर उभारण्यात 
आले असून येथे वर्षभर 
लाइव्ह कॉन्सर्ट्स, स्टँड-अप 
कॉमेडी, ब्रँड लाँचेस आणि 
सांस्कृतिक कार्यक्रमांचे 
आयोजन करण्यात येणार 
आहे. याशिवाय एक एकर 
क्षेत्रावर पसरलेले क्युरेटेड 
फ्ली मार्केटही असणार 
असून विविध पॉप-अप 
स्टॉल्स आणि इंडी ब्रँड्समुळे 
ग्राहकांना नवे अनुभव घेता 
येतील. या उपक्रमाबाबत 
बोलताना भूमी वर्ल्डचे 
व्यवस्थापकीय संचालक 
प्रकाश पटेल म्हणाले की, 
‘आउटलेट मॉल ऑफ 
इंडिया’ हा भिवंडीच्या रिटेल 
व मनोरंजन केंद्र म्हणून होत 
असलेल्या रूपांतराचा 
महत्त्वपूर्ण टप्पा आहे. तरुण 
पिढीला आंतरराष्ट्रीय 
उत्पादने सहज उपलब्ध 
करून देणे आणि ग्राहकांना 
नामांकित ब्रँड्स, आनंददायी 
वातावरण तसेच वर्षभर 
आकर्षक सवलती देणारा 
प्रीमियम आउटलेट 
प्लॅटफॉर्म तयार करणे हे 
आमचे उद्दिष्ट असल्याचे 
त्यांनी सांगितले.

या प्रकल्पामुळे 
स्थानिक अर्थव्यवस्थेला 
चालना मिळण्यासोबतच 
रोजगाराच्या नव्या संधी 
निर्माण होतील, असा 
विश्वास त्यांनी व्यक्त केला. 
तसेच मुंबई महानगर 
प्रदेशातील ग्राहकांसाठी 
भिवंडी हे खरेदी व 
मनोरंजनाचे नवे आकर्षण 
ठरेल, असेही त्यांनी नमूद 
केले.

मुंबईत पहिले कांदळवन उद्यान; 
गोराईत लवकरच पर्यटकांसाठी खुले

मुबंई, दि. ३१ (प्रतिनिधी) : 
मुंबईतील पहिले कांदळवन उद्यान गोराई 
जेट्टी परिसरात साकारण्यात आले असून ते 
लवकरच नागरिकांसाठी खुले होणार आहे. 
महाराष्ट्र शासनाचा पथदर्शी प्रकल्प 
असलेल्या या उद्यानामुळे खारफुटी 
परिसंस्थेतील जैवविविधतेचा अनुभव 
घेण्याची संधी मुंबईकरांना मिळणार आहे. 
वन विभागाच्या माहितीनुसार, देशातील 
पहिले समर्पित खारफुटी उद्यान म्हणून या 
प्रकल्पाकडे पाहिले जात आहे. 

या उद्यानाला ‘भारतरत्न’ अटलबिहारी 
वाजपेयी यांचे नाव देण्याची मागणी 

आमदार संजय उपाध्याय यांनी केली 
असून त्यास राज्य शासनाने मंजुरी दिल्याचे 
त्यांनी सांगितले.

सुमारे ८ हेक्टर खारफुटी परिसंस्थेत 

०.६६७५ हेक्टर क्षेत्रावर हे उद्यान विकसित 
करण्यात आले आहे. या प्रकल्पासाठी 
सुमारे ३३.४३ कोटी रुपये खर्च करण्यात 
आले आहेत. खारफुटी आणि किनारी 
परिसंस्थेतील जैवविविधतेबाबत जनजागृती 
करणे हा या उपक्रमाचा मुख्य उद्देश आहे. 
मुख्यमंत्री देवेंद्र फडणवीस यांच्या 
मार्गदर्शनाखाली महाराष्ट्र वन विभागाच्या 
खारफुटी कक्षामार्फत हे उद्यान उभारण्यात 
आले आहे. अनेक वर्षांच्या प्रयत्नांनंतर 
पूर्णत्वास आलेले हे उद्यान पर्यावरण 
शिक्षण आणि पर्यटनासाठी महत्त्वाचे 
ठरणार आहे.

हिंसेचा मार्ग सोडून विकासाकडे; ७९४ नक्षलवाद्यांचे 
आत्मसमर्पण, नवजीवनाची नवी वाट

मुंबई, दि. ३१ (प्रतिनिधी) :  महाराष्ट्रात 
नक्षलवादाच्या विरोधातील मोहिमेला मोठे यश मिळत 
असून २००५ पासून सुरू असलेल्या आत्मसमर्पण 
योजनेअंतर्गत आतापर्यंत ७९४ नक्षलवाद्यांनी हिंसेचा मार्ग 
सोडून मुख्य प्रवाहात प्रवेश केला आहे. राज्य शासनाच्या 
पुनर्वसन धोरणामुळे अनेक माजी नक्षलवादी शांत जीवन 
जगत असून विकासाची कास धरत नव्याने आयुष्य 
उभारत आहेत. गडचिरोली जिल्ह्यात शरण आलेल्या 
नक्षलवाद्यांचे पुनर्वसन नियोजनबद्ध पद्धतीने करण्यात 
येत आहे. येथे उभारण्यात आलेल्या ‘नवजीवन 
कॉलनी’मध्ये १०२ माजी नक्षलवादी सध्या शांततापूर्ण 
जीवन जगत आहेत. पूर्वी जंगलात हिंसक कारवायांमध्ये 
सहभागी झालेली ही मंडळी आता कुटुंबासह स्थिर 
आयुष्य जगण्याचा प्रयत्न करत असल्याचे प्रशासनाने 

सांगितले. गडचिरोलीचे जिल्हा पोलिस अधीक्षक 
निलोत्पल यांनी सांगितले की, आत्मसमर्पण केलेले 
नक्षलवादी 
प्रशासनाला 
सहकार्य करत 
असून नवे जीवन 
सुरू करण्यावर 
त्यांचा भर  
आहे. भूपतीसह 
अनेक माजी नक्षल 
नेतेही पुनर्वसन 
प्रक्रियेत सक्रियपणे 
सहभागी झाले 
आहेत. 


